
					ఈ పుట అచ్చుదిద్దబడ్డది

మ. అలసత్యాధ్వము డిగ్గి యప్డు తప మొయ్యన్ దాఁటి దీవ్యజ్జన

స్థల మాపిమ్మట నొంది యంతట మహస్థానంబునుం బొంది వే

ల్పులరావీ డట వేడ్క డగ్గఱి భువర్లోకేంద్ర మవ్వేళఁ జే

రి లలిం గంజశరుండు దా దొరసె ధాత్రిన్ మేరుమార్గంబునన్. 72



చ. ధర నిటు లొంది, యంత సముదారగిరీనపురీఝరీదవో

త్కరముల నెల్లఁ గన్గొనుచుఁ, గాముఁడు వింధ్యముఁ జేరె నందుఁ బ

ద్మరిపుసుతోర్మిజాంబుకణమండలపుష్పితనీపనిత్యభా

స్వర మగు పారిజాతవనవర్యము గన్నుల కింపుఁ గూర్పఁగన్. 73



చ. గురుజవశక్తి వచ్చి యొకకోయిలవేగరి తద్వసంతభూ

సురతిలకాశ్రమం బిదియచు మ్మని తెల్పఁగఁ గంతుఁ డందు ని

ర్జరసతితో, నిజాప్తవరజాలముతో వసియించెఁ దత్ప్రసూ

నరసకులార్ద్రమారుతమునన్ స్వతనూశ్రమ మెల్లఁ బాయఁగన్. 74



చ. చెలు వగు మైత్త్రిఁ గోయిలవజీరులఁ దుమ్మెదకమ్మగట్టుమూఁ

కల గొరువంకరాదొరలగాటపుఁజిల్కలకాల్బలంబులన్

నలినకలంబవీరబలనాథుఁడు చైత్రుఁడు తద్బలోచితో

జ్జ్వలలతికాకుటీపటలిఁ జక్కగఁబాళెము డించె నయ్యెడన్. 75



సీ. చిగిరించు నెఱకెంపుచివురాకుగమి కట్టు

నట్టి కౌసుంభాంబరాళిఁ బోలఁ,

జాలఁ దోఁచిన నూత్నజాలకశ్రేణి మేల్

హురుమంజిముత్తెపుసరులఁ బోల,

నళు లెక్క నరదోఁచు తెలిపూలచాలు కై

శ్యములఁ జేర్చిన గర్భకములఁ బోల,

నలరుగుత్తుల నిండ నలరు పుప్పొడి గుబ్బ

కవలపై నలఁదుగందవొడిఁ బోల,

		 ఈ పేజీలో చివరి మార్పు 8 జూలై 2020న 10:36కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

